
本作品收錄於《列朝詩集/甲前04》

紫罽軿車從六龍，盡隨仙曲度青空。

蒼山樓闕旃林裏，赤羽旌麾野廟中。

百姓未忘周大賚，成都元有漢遺風。

流鶯不管傷春恨，沖落桃花滿樹紅。

王氣淩虛散曉霞，虎闈鱗閣靜煙花。

中天日月迂黃道，滄海風雲冷翠華。

望帝神遊夔子國，烏衣夢隔野人家。

當時舉目山河異，豈但紅顏泣塞笳。

周南風俗漢衣冠，五色雲中憶駐鑾。

瓔珞檜高藏白獸，蕊珠花發降文鸞。

河通織女機絲濕，雨歇巫娥翠黛寒。

滿地吳山誰灑淚，一江春水獨憑闌。

日華初動袞衣明，劍佩千官隱繡楹。

五色黼函開玉座，九重湯藥下銀罌。

書題鳳尾仙曹喜，恩浹螭坳學士榮。

文化有餘戎事略，銅駝草露不勝情。

瑤池青鳥集觚棱，白塔金鳧惣夜燈。

雲母帳虛星采動，水晶宮冷露華凝。

驪山草暗墟周業，郿塢花繁失漢陵。

白馬素車江海月，依然潮汐撼西興。

金爵觚棱月向低，泠泠清磬萬松西。

五門曙色開龍尾，十日春寒健馬蹄。

紅霧不收花氣合，綠波初漲柳條齊。

遺民暗憶名都會，尚繞湖漘唱大堤。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

